
Vasantakamapsarasakritam Naranarayana Stotram

వసన్తకామాప్సరసకృతం నరనారాయణస్తోత్రమ్

వసన్తకామాప్సరస ఊచుః ।
ప్రసీదతు  జగద్ధాతా  యస్య దేవస్య మాయయా ।
మోహితాః స్మ విజానీమో నాన్తరం విద్యతే ద్వయోః ॥ ౪౬॥
ప్రసీదతు  స వాం దేవో యస్య రూపమిదం ద్విధా ।
ధామభూతస్య లోకానామనాదేరప్రతిష్ఠతః   ॥ ౪౭॥
నరనారాయణౌ దేవౌ శఙ్ఖచక్రాయుధావుభౌ   ।
ఆస్తాం ప్రసాదసుముఖావస్మాకమపరాధినామ్  ॥ ౪౮॥
నిధానం సర్వవిద్యానాం సర్వపాపవనానలః ।
నారాయణోఽతో భగవాన్ సర్వపాపం వ్యపోహతు ॥ ౪౯॥
శార్ఙ్గచిహ్నాయుధః  శ్రీమానాత్మజ్ఞానమయోఽనఘః   ।
నరః సమస్తపాపాని హతాత్మా సర్వదేహినామ్ ॥ ౫౦॥
జటాకలాపబద్ధోఽయమనయోర్నః  క్షమావతోః ।
సౌమ్యాస్యదృష్టిః  పాపాని హన్తుం జన్మార్జితాని  వై ॥ ౫౧॥
తథాఽఽత్మవిద్యాదోషేణయోఽపరాధః కృతో మహాన్ ।
త్రైలోక్యవన్ద్యౌ   యౌ నాథౌ విలోభయితుమాగతాః ॥ ౫౨॥
ప్రసీద  దేవ విజ్ఞానఘన మూఢదృశామివ ।
భవన్తి సన్తః  సతతం స్వధర్మపరిపాలకాః ॥ ౫౩॥
దృష్ట్వైతన్నః  సముత్పన్నం యథా స్త్రీరత్నముత్తమమ్  ।
త్వయి నారాయణోత్పన్నా శ్రేష్ఠా  పారవతీ మతిః ॥ ౫౪॥
తేన సత్యేన సత్యాత్మన్పరమాత్మన్సనాతన ।
నారాయణ ప్రసీదేశ  సర్వలోకపరాయణ ॥ ౫౫॥
ప్రసన్నబుద్ధే  శాన్తాత్మన్ప్రసన్నవదనేక్షణ ।
ప్రసీద  యోగినామీశ నర సర్వగతాచ్యుత ॥ ౫౬॥

వసన్తకామాప్సరసకృతం నరనారాయణస్తోత్రమ్

నమస్యామో నరం దేవం తథా నారాయణం హరిమ్ ।
నమో నరాయ నమ్యాయ నమో నారాయణాయ చ ॥ ౫౭॥
ప్రసన్నానామనాథానాం  తథా నాథవతాం ప్రభో  ।
శం కరోతు నరోఽస్మాకం శం నారాయణ దేహి నః ॥ ౫౮॥
ఇతి శ్రీస్కన్దపురాణే   ఆవన్త్యఖణ్డే రేవాఖణ్డే ద్వినవత్యధిక-
శతతమాధ్యాయాన్తర్గతం  వసన్తకామాప్సరసకృతం నరనారాయణస్తోత్రం
సమాప్తమ్ ।
స్కన్దపురాణ  । ఆవన్త్యఖణ్డ । రేవాఖణ్డ । అధ్యాయ ౧౯౨/౪౬-౫౮॥

